Vedtekter for Brattvåg Vassverk SA
(Vedtekter vedtekne på Årsmøte 20.05.2015)

(Registrert i Brønnøysundregistrene 22.06.2015)
Kapittel 1 – Vilkår for vassforsyninga

§ 1. Føretaket sitt namn og forretningskontor
Foretaket sitt namn skal vere Brattvåg Vassverk SA. Forretningskontoret skal ligge i Brattvåg i Haram kommune.

§ 2. Føremål 
Selskapet sitt føremål skal vere å forsyne medlemane med vatn av godkjent kvalitet i samsvar med gjeldande lover og forskrifter. Selskapet skal drivast på ”non-profit-basis”. Eventuelle overskot skal tilførast selskapet sin eigenkapital.

Vassverket tek vidare sikte på å legge til rette utbygging for brannvatn i samsvar med gjeldande lover og forskrifter i områda som naturleg høyrer til laget sitt forsyningsområde.

Selskapet kan og ta på  seg oppdrag, eller for eiga rekning drive aktivitet innanfor handel og produksjon som synes å ha naturleg samanheng med hovudformålet.

§ 3. Medlemskap

Som medlemmar i Brattvåg Vassverk SA (BV) kan opptakast fysiske eller juridiske personar som er eigarar av eigedom/bueiningar innafor vassverket sitt forsyningsområde. Ei bueining kan vere: einebustad inklusiv tilleggsleiligheit, leiligheit og hytte/fritidseigedom med eiga adresse, frittståande kårbustad, og hovudbygning i jordbruket. Som sjølvstendig bueining vert og rekna bueining som har eige kjøken, bad og WC. Det same gjeld hybel eller hybelleiligheit i ein einebustad som er innreidd med sikte på utleige til ein annan husstand. Eiga næringseining kan og vere medlem. 

Det kan berre vere eitt medlemsskap per eigedom eller per bueining.

Medlemskap i BV kan teiknast ved skriftleg søknad, og skal godkjennast av styret eller den som styret gir fullmakt til slik godkjenning. Styret si fullmakt til slik godkjenning er avgrensa i samsvar med Samvirkelova sin § 14 andre led. Styret kan delegere si avgjerdskompetanse til einskilde styremedlemar, dagleg leiar eller andre personar/organ i foretaket.

Medlemskap i BV forutset at det er innbetalt andelsinnskot i samsvar med § 4, og medlemskapen gjeld frå dato for innbetaling eller overtaking av andelsinnskotet.

Medlemskap i BV kan berre overførast til nytt medlem saman med overdraging av eigedom eller bu-/næringseining som vert forsynt med vatn frå BV .

Det skal førast medlemsregister som vert oppdatert fortløpande.

§ 4. Innbetaling av andelsinnskot. 

Medlemmen har plikt til å betala andelsinnskot etter bygningstype i samsvar med regulativ vedteke på årsmøtet.
Andelsinnskot for industri/forretningar, sørvisstasjonar, hotell, offentlege bygg o.l. 

Innskot skal betalast etter arealgebyr A1 (A2 for utvidingar) for bygningstype fastsett i regulativ av årsmøtet. Minimum innbetaling er ein grunnandel.
Arealet skal målast som bruttoareal og avrundast til næraste 10m2.

Andelsinnskotet vert å godskrive vassverket sin eigenkapital som ansvarskapital, og eit medlem er berre ansvarleg med det andelsinnskotet som er teikna.

Er det tvil om storleiken på andelar, vert dette fastsett av styret.

Ved teikning av nye abonnement skal andelsinnskot innbetalast og ”Tilsegn om vassforsyning” utsendast før tilknytinga finn stad. Andelsbrev vert utskrivne når BV har mottatt betaling.

Andelsinnskotet vert ikkje forrenta og vert ikkje tilbakebetalt ved utmelding eller flytting. Om ei bueining vert utvida med ei eller fleire einingar, skal det betalast nytt andelsinnskot for desse.

Det er medlemsskapet og ikkje andelen som fyl eigedomen.

Det er ikkje muleg og melde seg ut av laget så lenge eigedomen er tilknytt BV sitt leidningsnett eller anna vasstilførsel frå BV.

§ 5. Tilknyting

Den einskilde medlem kostar sjølv framføring og vedlikehald av stikkleidningar fram til vassverket sitt forsyningsnett. Arbeidet skal godkjennast av BV eller ein autorisert røyrleggjar.

Nye abonnentar skal ha montert utvendig stoppekran i kum. Andre abonnentar kan bli pålagt å montere utvendig stoppekran i kum.

Før tilknyting og påkopling skal det betalast andelsinnskot i samsvar med vedtektene. 

Påkopling til Brattvåg Vassverk sitt forsyningsnett skal gjerast av BV,  etter at andelsinnskotet og tilknytingsavgift er betalt. Sjølve påkoplinga (arbeidspengar og deler til dette) vert kosta av BV og gjeng inn i tilknytingsavgifta.

§ 6. Vassgebyr o.a.
Alle bygningar, bustadeiningar eller vassuttak som har tilgjengeleg vassforsyning frå BV skal betale gebyr i samsvar med vassverket sitt betalingsregulativ.
Eit abonnement må vere kopla frå vassforsyninga, eller vere stengt av og plombert av BV, før det kan verte gitt fritak for betaling av gebyr.
Regulativ for andelsinnskot, årleg gebyr, gebyr for avstengingsvarsel og gebyr for avstenging, vert fastsett av årsmøtet etter forslag frå styret, og med atterhald om godkjenning frå styresmaktene. Vassgebyr vert fastsett slik:
A. Årsgebyr som forfell med årlege eller halvårlege terminar fastsett av styret.

B. Vassgebyr etter vassmålar, forfell med terminar fastsett av styret. Vassgebyr etter vassmålar kan berre betalast for abonnement der slik tariff er oppretta.

For nyteikna eller avslutta abonnement skal det betalast vassgebyr  for påbegynt kvartal.

Det einskilde medlem er ansvarleg for at vassgebyr  m.v. vert betalt innan den fristen som styret fastset. For sein betaling vert rentebelasta.

Dersom eit medlem ikkje betalar vassgebyr, andelsinnskot eller andre rettmessige krav frå BV  i rett tid, har styret rett og plikt til å gjere vedtak om, og å syte for, at vedkomande sin vasstilførsel vert stengt og plombert.

Avstengingsvarsel vert gitt med frist på 14 dagar for medlemmen til å ordne opp sitt mellomverande med BV. For varsling om avstenging vert medlemmen belasta med gebyr fastsett av årsmøtet.

Ved stenging av vassforsyninga vert medlemmen belasta med gebyr fastsett av årsmøtet, og alle kostnader med stenging og ny opning av vasstilførselen vert belasta medlemmen fullt ut.

§ 7. Utmelding, avslutta medlemskap i vassforsyninga

Eit medlem kan ved avslutta vassforsyning melde seg ut av BV, etter fråkopling av vassforsyninga eller etter fråkopling av eigedomen.

Utmelding kan berre skje etter skriftleg varsel sinast 3 månader før avslutta vassleveranse frå BV. Då skal alle mellomverande mellom medlemmen og vassverket gjerast opp.

For tilbakebetaling av andelsinnskot gjeld § 4.
Kapittel 2 – Andre forhold

§ 8. Medlemmane sine rettar og plikter

Opptekne medlemar i BV godkjenner og forpliktar seg til å overhalde vassverket sine vedtekter og dei vedtak som er gjort i medhald av desse. Ved nybygging og påbyggingar som krev vassforsyning frå BV, skal vassverket varslast. Arbeidet med dette kan ikkje starte før ”Tilsegn om vassforsyning” er gitt av vassverket.

Eit medlem har ikkje rett til å la eit ikkje-medlem ta ut vatn eller kople seg til vassleidninga hans, unnateke når det gjeld leigebuarar.

Eit medlem pliktar å gi vederlagsfri grunn både for legging og seinare vedlikehald av vassverket si hovudleidning og stikkleidningar. Leidninga skal så langt råd er leggjast der grunneigaren ønskjer. Grøfta skal leggast forsvarleg. Ved legging av andre leidningar enn andeleigaren si eiga stikkleidning, skal grøftetraseen ryddast, og på dyrka mark gjødslast og eventuelt såast i, og påviselege skadar skal erstattast.

§ 9. Misleghald

Medlem som ikkje overheld vedtektene eller vedtak gjort i medhald av disse, vert fyrste gong gitt åtvaring frå styret. Skjer slike ting etter at åtvaring er gitt, kan styret krevje betaling av ny andel/og eller ta bort andre rettar som medlemmen måtte ha i BV. Dette skal gjerast i samsvar med Samvirkelova sin § 3, tredje led. Styret sitt vedtak om ekskludering kan ankast inn for første årsmøte til endeleg avgjerd.

Dersom eit medlem påfører skadar på BV, skal slik skade erstattast etter takst. Ved tvist, etter takst av voldsgiftsnemnd som nemnd i § 10.

§ 10. Voldgift

Alle tvistar mellom BV og medlemmane skal så langt råd er avgjerast med bindande verknad for begge partar av ei voldgiftsnemnd på tre medlemmar. Kvar av partane vel ein representant i nemnda. Nemnda sitt tredje medlem, som er oppmann, er sorenskrivaren i Sunnmøre eller ein jurist oppnemnt av han. I tilfelle ein av partane, etter mottaking av skriftleg varsel, ikkje har oppnemnt sin representant, vert denne også oppnemnt av sorenskrivaren. Voldgiftsnemnda avgjer samstundes og med bindande verknad, korleis utgiftene med voldgiftsaka skal fordelast mellom partane.

Dersom det ikkje lukkast å løyse tvisten ved hjelp av voldgift, skal saka løysast gjennom rettsapparatet.

Kapittel 3 – Organisasjon

§ 11. Selskapsform

BV er eit selskap med vekslande medlemstal, vekslande kapital og avgrensa ansvar. Det har kontoret sitt i Haram kommune. Rekneskapsåret følgjer kalenderåret.
§ 12. Årsmøte

Årsmøtet er BV sitt høgste organ.

Årsmøte skal haldast kvart år før utgangen av mai. Innkalling skal skje ved innrykk i Nordre  eller anna lokalavis minst 8 dagar før møtedato. Sakspapira skal leggast ut på vassverket sine heimesider og i bankane i bygda. 
På årsmøtet kan alle registrerte medlemmar møte. For registrert medlem kan ektefelle/registrert sambuar møte utan fullmakt.  Alle andre enn dei som står oppført i medlemsregisteret, må vise fullmakt for å kunne stemme på medlemsmøta. Alle fullmaktene skal vere skriftlege. For sameige eller burettslag, kan det møte ein person valt av vedkomande sitt styre. Fullmakt frå sameige/burettslag for å stemme skal vere skriftleg. Ingen kan vere fullmektig for meir enn eit medlem.

Årsmøtet behandlar berre dei sakene som er nemnde i innkallinga. Medlemmane har likevel rett til å ta opp saker på årsmøtet. Slike saker kan det ikkje stemmast over. Forslag og saker som medlemmane krev skal takast opp på årsmøtet, må vere styret i hende seinast slik at det kan takast med i innkallinga til årsmøtet. 

På ordinært årsmøte skal følgjande behandlast og vedtakast:

1. Registrering og godkjenning av fullmakter.

2. Val av møteleiar og referent.

3. Val av to personar til å skrive under protokollen saman med møteleiar.

4. Årsmelding og rekneskap.

5. Disponering av årsresultatet, jfr. § 2.

6. Fastsetje honorar til styre og revisor.

7. Saker framlagt av styret.

8. Innkomne saker/forslag.

9. Styret sitt budsjett og økonomiplan – orienteringssak for eventuell uttale.

10. Betalingsregulativ i samsvar med §§ 4,5,6.
11. Val av styre og eventuelt andre utval:

a) styreleiar jfr. § 14

b) styremedlemmar jfr. § 14

c) varamedlemar jfr. § 14

d) valnemnd og andre utval fastsett av årsmøtet

12. Val av revisor.

Alle saker som skal handsamast på årsmøtet, skal ha innstilling frå styret. Innstilling på medlemmar i styret m.v. som er på val, skal utarbeidast av ei valnemnd. Styret sitt budsjett og økonomiplan skal behandlast på årsmøtet som ei orienteringssak og til eventuell uttale frå årsmøte.

Valnemnda vert valt av årsmøtet for eitt år, og skal ha 3 medlemmar, leiar vert valt serskilt.

Gyldig vedtak på årsmøtet krev fleirtal av stemmer som er avgitt – når ikkje anna er fastsett. Blanke stemmer vert rekna som ”ikkje avgitte” stemmer. Val skal vere skriftleg om nokon forlangar det.

Ved likt tal på stemmer gjeld det som møteleiaren stemmer for. Ved val av personar vert valet avgjort ved loddtrekking når stemmetalet står likt.

Møteleiar skal syte for at det vert ført protokoll over forhandlingane.

 § 13. Medlemsmøte

Medlemsmøta er BV si høgste mynde mellom årsmøta. Dei  er reelt sett same organ som årsmøtet, og har såleis same kompetanse. Medlemsmøta vert leia av vassverket sin styreleiar. Om styreleiaren ikkje er tilstades, vel medlemsmøtet ein dirigent.

Medlemsmøta vert innkalla av vassverket sin daglege leiar når styre vedtek det, eller i spesielle saker når minst 1/10-del av medlemmar krev det. Revisor har og rett til slik innkalling. Innkallinga skjer med minst 8 dagars varsel. Saklista skal vere vedlagt innkallinga. På slike møte skal berre saker som er nemnt i innkallinga behandlast.

På medlemsmøte kan personar som er nemnt under §12 møte. For medlemsmøta gjeld og det som er sagt om fullmakter og stemmerett.

Ved avstemmingane gjeld elles det som er nemnt under § 12

Styreleiar syter for at det vert ført protokoll frå forhandlingane.

§ 14. Styret

BV vert leia av eit styre på 5 til 7 medlemmar etter årsmøtet sitt vedtak. For desse skal det veljast 3 varamedlemmar i rekkefølgje. Desse skal veljast mellom medlemmane eller deira ektefelle/registrert sambuar.

Medlemmane i styret vert valt for 2 år om gongen, der halvdelen er på val kvart år. Etter styret sitt første år gjeng halvdelen av medlemmane ut ved loddtrekking. Styret sin leiar vert valt ved serskilt val for 1 år om gongen. Varamedlemmar vert valt for 1 år om gongen. Styret vel sjølv sin nestleiar. Ein kan nekte attval i to år.

Styret vert samankalla til møte av styret sin leiar, eller når eit styremedlem, dagleg leiar eller ein av desse finn det nødvendig. Vedtak i styret vert avgjort med fleirtal av dei avgitte stemmene.  Blanke stemmer vert ikkje rekna som ”avgitte stemmer”. Ved same stemmetal gjeld det som møteleiaren stemmer for.

Vedtak i styret er gyldig når meir enn halvparten av styret sine medlemmar er til stades.

Møteleiar syter for at det vert ført protokoll frå forhandlingane.

§ 15. Styret sine gjeremål

Styret skal leie BV si verksemd i samsvar med lover, forskrifter, laget sine vedtekter og vedtak på årsmøtet og følgjande:

· Fastsette vilkår for bruk av vatn til ymse føremål.

· Utarbeide reglar for drift og andre nødvendige forhold.

· Tilsette og eventuelt avsette tenestemenn, og fastsette lønns- og arbeidsvilkår for desse og instruks for den daglege leiinga.

· Føre tilsyn med den daglege leiinga og resten av vassverket sine aktivitetar.

· Ha tilsyn med at planlegging og utføring av laget sine utbyggings- og utbetringsoppgåver vert godt utført.

· Store investeringar og store utvidingar av vassverket skal leggast fram for medlemsmøte eller årsmøte for vedtak.

· Styret har ansvaret for laget si økonomiske verksemd, og for å skaffe nødvendig finansiering, eventuelt ved låneopptak for vedtekne oppgåver.

· Vedta budsjett for året si drift og økonomiplan for dei neste fire åra.

· Syte for at det vert ført rekneskap som tilfredsstiller dei krav som er stilt til dette, og at det vert lagt fram for årsmøte i revidert stand.

· Arbeide for sikker og god vassforsyning, og elles ivareta laget sine interesser på beste måte.

Styret kan meddele prokura. BV forpliktar seg rettsleg ved underskrift av  styreleiaren saman med dagleg leiar eller eit anna styremedlem.

§ 16. Dagleg leiing

Dagleg leiar står for den daglege leiinga av vassverket si verksemd og skal følgje dei retningslinjene og pålegg styre har gitt og elles rette seg etter styresmaktene sine reglar.

Dagleg leiing omfattar ikkje saker av uvanleg art eller stor betydning for vassverket.

Dagleg leiar kan avgjere ei sak etter fullmakt frå styret, eller i spesielle høve når tida ikkje tillet å vente på styret si avgjerd utan vesentleg ulempe for vassverket. I slike høve skal styret varslast snarast muleg etter slike avgjerder er tatt.

Dagleg leiar skal sørgje for at vassverket sitt rekneskap er i samsvar med lov og forskrifter, og at formuesforvaltninga er ordna på sikker måte.

§ 17. Disponering av årsresultatet

Årsresultatet skal overførast til selskapet sin eigenkapital.

§ 18. Vedtektsendringar
Endring av vedtektene kan berre vedtakast på ordinært årsmøte og endringar krev 2/3 fleirtal av avgitte stemmer. Blanke stemmer vert rekna som ikkje avgitte stemmer. Endring av vedtektene sine paragrafar 18, 19 og 20 krev gyldig vedtak på to påfølgjande årsmøte med 2/3 fleirtal av avgitte stemmer. Blanke stemmer vert rekna som ikkje avgitte stemmer.

§ 19. Fusjon, omdanning

Omdanning til ei anna selskapsform eller fusjon med anna føretak enn vassverk, krev vedtak i samsvar med § 20 i vedtektene.

§ 20. Oppløysing

Oppløysing av BV vert avgjort ved bindande uravstemming mellom vassverket sine medlemmar, og må ha minst 2/3 av dei gitte stemmene si godkjenning for å vere gyldig.

Forslag om oppløysing av BV må vere innsendt til styret. Forslaget skal behandlast på første ordinære årsmøte. Dette årsmøtet vedtek om uravstemming skal gjennomførast. Det skal veljast eit avviklingsstyre på 5 medlemmar. Gyldig vedtak krev fleirtal av gitte stemmer. Blanke stemmer vert rekna som ikkje avgitte stemmer.

Uravstemminga vert organisert og gjennomført av vassverket sitt styre. Stemmefristen skal minst vere på  2 veker.

Avviklingsstyre trer i funksjon etter at gyldig vedtak om oppløysing ligg føre. Avviklingsstyre vel sjølv sin leiar. Avviklingsstyre skal realisere vassverket sine eigendelar, krevje inn tilgodehavande og betale gjelda. Andelsinnskota skal ikkje betalast attende til medlemane. Etter at gjelda er betalt, skal eventuell overskytande kapital nyttast til føremål som kjem vassverket sitt forsyningsområde til gode, for eksempel gjennom oppretting av ein Stiftelse. Til forvaltning av desse midlane skal det veljast eit styre på 5 medlemmar. Desse skal, så langt råd er, tidlegare ha vore andelshavarar i Brattvåg Vassverk BA.

